
	Зохиолч О. Цэндсүрэн Булган аймгийн Дашинчилэн сумын нутагт 1938 онд төржээ. О. Цэндсүрэн 1958 онд урлагийн дунд сургууль, 1974 онд Москва хотноо М. Горькийн нэрэмжит утга зохиолын дээд сургууль төгсгөжээ.

ЕР БУСЫН УЧРАЛ 
(Үлгэр)

	 

	ТАЛБАЙ ДҮҮРЭН ХҮҮХЭД

	Толгодын зоогоор татсан хөвсгөр хөх манан хэдийнээ арилж бороонд угаагдсан газар дэлхий ногоорон цэлийнэ. Хөдөлмөр амралтын зуслангийн хүүхдүүд тариан талбайд бужигнаж байв. Тэд янз бүрийн өнгөтэй дэлбэгэр малгай өмсжээ. Охид хөвүүд тариан талбайгаар тарж зэрлэг өвс зулгаана. Басхүү ялаа батгана дүнгэнэн ниснэ. Нар төөнөж охид, хөвүүдийн хөлс цувах боловч зэрлэг зулгаасаар... Салхи сэвэлзэх ч үгүй. Чулуун дээр шүлс хаяхад шархийхээр халуун бөгөөд Лутаа исгэрэн зогсож малгайгаар чээжээ сэвнэ.

	— Батаа аа, хоёулаа байрандаа очиж цийдэм залгилаад ирье гэж шивнэв. Батаагийн үснээс гарсан хөлс хацар дээгүүр нь бор зам татан урсах ажээ. Гэвч тэрбээр:

	— Чимээгүй, цаана чинь багш айсуй явна гэлээ. Должин багш ногоон навчит бөндгөр байцайны дунд том малгайт охинтой ярилцах ажээ. Лутаа уруулаа долоож:

	— Ам цангаад, ажил хийж болохгүй юм гэж бувтнана.

	— Удахгүй өдрийн завсарлага болно. Тэгэхлээр л хамт явъя гэхэд Лутаа хушуугаа цорвойж, 

	— Амттай хоол идээд дараа нь усанд орно шүү! Чи наашаа ир. Чихэнд чинь гоё юм хэлье гэв. Батаа толгойгоо гилжийлгэн чагнаад:

	— Хи хи хи гэж инээв.

	Чингэтэл зуслангийн ханын сонины тусгай сурвалжлагч гэрэл зурагчин Жи ирлээ. Тэрбээр улаан эрээн цамцтай, шар малгайтай явдаг болохоор андашгүй. Жи, Должин багштай уулзаж, тэмдэглэлийнхээ дэвтэрт нэг зүйлийг хичээнгүйлэн бичиж авснаа, 

	— Батаа, зулгаасан зэрлэгийнхээ дэргэд зогс! Чиний зургийг авч ханын сонинд тавина гээд аппаратаа буу шиг шагайн ухарч, байцайны навчинд тээглэж унасан боловч ажигч үгүй босож:

	— Байцайны навч ийм осолтой шүү гэв. Лутаа түүнийг шоолж элгээ даран хөхөрлөө. Жи аппаратаа хэдэнтээ шур шар хийлгэн:

	— Инээгээрэй, олигтойхон инээгээч. За одоо боллоо. Батаа чи ажлаа хий! Лутаа чи өнөөдөр хамгийн бага ажил хийсэн байна шүү! Ингээд байвал миний аппаратын дуранд өртөж ханын сонинд малийна гэж мэдээрэй гэчхээд цааш одов. Тэгтэл үдийн хоолонд ирэхийг урьсан бүрээн дуу цуурайтлаа. Лутаа:

	— Найзаа түргэн явъя. Хоолны дараа нөгөөхийгөө заавал хийнэ шүү. Хүүхдүүдийг усанд ороод шуугилдаж, байхад хувцсыг нь нууна гэдэг зүгээр арга биз гээд хөхөрнө. Тэр хоёр хөхрөлдөж ярьсаар өтгөн ногоон дундуур зурайсан улбаа замыг даган, бургас шугуйн захад орших хэдэн цагаан байшингийн гадаа ирэв. Хүйтэн усаар гар нүүрээ гялтайтал угаах үед хамаг бие нь сэрүүцлээ. Гэвч халуун хоол идээд дахин хөлрөв.

	 

	НУУГДАЖ ЯВААД НУУЦЫГ ОЛСОН НЬ

	Лутаа, Батааг тохойгоороо ёворч:

	— Хоолоо шалавхан идээрэй. Эднийг усанд орохоос өмнө очиж бургасан дотор нуугдана шүү гэлээ. Тэр хоёр хоолоо хам хум идээд гарч бургасанд нуугдсан авч хүзүү хоолой, гар хөлөө ялаанд хазуулжээ. Хөдөлмөр амралтын зуслангийн биеийн тамирын талбайд хүүхдүүд шуугилдан бөмбөг тоглох нь сонсогдоно. Яагаад ч юм бэ хүүхдүүд усанд орохоор ирсэнгүй. Голын дээгүүр алтан хараацай сүлжилдэн ниснэ. Гэтэл хэн нэгэн хүн:

	— Намайг авраарай! гэж дорой дуугаар өгүүллээ. Хоёр хүүхэд гайхан чимээ чагналаа. Дахиад л намайг авраарай гэж сулхан дуугаар өгүүлэв.

	Хоёр хүүхэд гайхан араараа модтой уулсын зүг ширтлээ. Дахиад л намайг авраарай гэх дуу сонсогдов. Батаа:

	— Ханын сонины зурагчин Жи, чи бид хоёрын зургийг нууцаар авах гэж элдэвлэж байгаа юм биш биз гээд бургасны завсраар ийш тийшээ харав. Эргэн тойрон нов ногоон шугуй, цэв цэнхэр тэнгэр үзэгдэнэ. Чингэтэл Лутаа өгүүлсэн нь:

	— Батаа, яана аа чиний хажуугийн шороо хөдөлж байна гэлээ. Үнэхээр овгор шороо мэдэгдэхтэй үгүйтэй хөдөлж:

	— Намайг авраарай! Би Уйланхай байна гэв. Батаа шороо руу тонгойж:

	— Хэн гэнэ ээ! Уйланхай гэж юу байдаг юм бэ? гэхэд газар доороос нь:

	— Яг л та нар шиг хүүхэд. Өө нь дэндүү жаахан биетэй. Намайг гаргаж аваарай! Гаргаж авахгүй яасан хачин юм бэ? гээд гиншин уйлав. Лутаа айж:

	— Ээж ээ хэмээн ухарна.

	— Энэ шороон дор лав хүн бийгээс зайлахгүй. Чи хүрз олж ир. Хачин учралынхаа тухай хэнд ч бүү дурсаарай гэхэд Лутаа айсан боловч:

	— Мэдлээ, мэдлээ хэмээн бургасны мөчир доогуур шурган алга болов. Хүүхдүүд зуслангийн байшинг тойрон пид пад хийтэл бөмбөг өшиглөнө.

	Хөөш хүн гуай, намайг гаргаж аваарай. Би уйлсаар байгаад нулимсандаа хахаж үхэх нь гэв. Батаа:

	— Уйланхай минь хүлээж үз! Бид шороо ухаж, чамайг гаргаж авна. Чамтай уулзах сан гэж их яарч байна гэлээ.

	— Би чамд ойрхон байна. Чи гараараа шороо малт, надаас битгий айгаарай! Би Уйланхай нэртэй хүн гэхэд Батаа:

	— Би юунаас ч айдаггүй.

	— Тэгвэл чи намайг одоохон гаргаж ав! Хүрзээр ухаж болохгүй. Би шилэн бүрхүүлтэй гэв. Чингэтэл Лутаа:

	— Юу болж байна? гэсээр амьсгаадан гүйж ирэв.

	— Хүрзээ наанаа тавь. Энд хүн байна. Надтай сая ярьсан гэхэд Лутаа:

	— Ямар хачин юм бэ! гэв. Батаа шороог ухаж эхлэв. Жаахан ухвал бөөрөнхий шилэн бүрхүүлтэй хөөрхөн хүүхэд гарч ирээд:

	— Би сайхан үнэртэй. Та нар намайг үнэрлээд үз гэв.

	Лутаагийн царай цонхийж:

	— Багшид хэлье. Ямар ч амьтан юм билээ гэв. Батаа

	— Хэнд ч битгий хэл. Ямар сонин юм бэ? Бөөрөнхий шилэн бүрхүүлд амьд хүүхэд байдаг... Хар нүдтэй, хар хөмсөгтэй гэж магтаж байв.

	Шилэн бүрхүүлт жаал:

	— Намайг үнэрт! гэлээ.

	Лутаа үнэртээд хэнгэнэтэл уйллаа. Батаа, 

	— Чи юу болж байна? гэхэд Лутаа:

	— Яаснаа мэдэхгүй уйлж байна. Яасан муухай үнэртэй юм бэ? Чи үнэртээч гэв. Батаа үнэртэж үзээд бас уйллаа. Уйланхай хөхөрч:

	— Та хоёр залхуу жаалууд биш юм аа. Хэрэв залхуу хүн үнэртвэл нулимснаас нь над шиг хүүхэд төрөх ёстой. Би олон дүүтэй болох юмсан гээд шилэн бүрхүүл дотроо тугдайв.

	 

	УЙЛАНХАЙ ТҮҮХЭЭ ЯРЬСАН НЬ

	Би та нарт нэрээ хэлсэн. Харин юунаас гарснаа хэлээгүй байх, Энэ тариан талбайд нэг залхуу охин байлаа, Тэр охин ажил хийх дургүй бөгөөд дандаа уйлдаг байв. Далангийн захад сууж уйлсаар байгаад хот руугаа буцсан. Би тэр охины нулимснаас төрсөн. Аав бас тэгж хэлдэг юм. Манай аав намар зэрлэг зулгааж яваад намайг олсон.

	Тэгээд хөөрхөн хүүтэй боллоо гэж тун ихээр баярласан. Манай ээж, аав надад сайн. Гэвч тэр хоёр өглөөнөөс үдэш болтол тариан талбай дээгүүр явж гар хуруугаа шороо болгодог.

	Тэр нь даанч ичгэвтэр санагддаг. Гэр нь өдөржин хүнгүй байх тул аав минь намайг, өвөртөлж явах болсон. Аав намайг өврөөсөө гаргаж үзээд л өхөөрдөнө. Би ээж аавдаа газар дор байдаг хөгжилтэй жаалуудын тухай ярьдаг сан. Тэгэхэд аав намайг гарцаагүй ид шидтэй хүүхэд гэж итгэсэн. Би та хоёрт тэр хүүхдүүдийн тухай хэлж өгнө.

	— Найзууд минь намайг наранд битгий халаагаарай. Миний нойр хүрч байна. Жаахан унтаж амраад та хоёртой дахин ярья. Та нар намайг битгий хаяарай, гурвуулаа дотно сайн нөхөд болъё гээд хурхирч эхлэв.

	 

	ЖИЖИГ МАРГААН

	Лутаа, Батаа хоёр голын ус руу хошууран орсон ногоон шугуй дотор маргалдав. Лутаа Уйланхайг хүйтэн усанд хийж сэргээе. Тэгээд хамаг үйл явдлыг нь юутай хээтэй нь сонсъё гэсэнд Батаа «Тэгж болохгүй. Уйланхай амьтан уйлж бархираад хүүхдүүдэд мэдэгдэж орхино» гэж зөрөв. Лутаа ярихдаа хамраа үрчийлгэдэг жаал. Батаатай маргалдахдаа хамраа улам үрчийлгэж:

	— Уйланхай чинь нулимсны дуслаас төрсөн өөдгүй амьтан. Хөлсөн дуслаас төрсөн хүүхдүүд хөгжилтэй сэргэлэн жаалууд бий дээ.. Хоёулаа тэдэнтэй танилцъя. Олон найзуудтай болж аваад муу Уйланхайг сэргийлэхэд хүргэж өгье. Манай ах сэргийлэгч болохоор энэ мууг дор нь баривчилна. Чи бид хоёрын тухай сонин хэвлэлд, бичиж, ер бусын хүн олж өгсөн гэж шагнал хүртээнэ. Эсвэл музейд худалдаж, мөнгөөр нь мөхөөлдөс авч идье. Би мөхөөлдөс, зөөлөн чихэрт дуртай гээд уйллаа. Батаа:

	— Уйланхайн учрыг олох хэрэгтэй. Эл жижигхэн хүн яагаад голын бургасан дотор булагдсан бэ? Чи юу гэж бодож байна гэхэд Лутаа хамраа үрчийлгэж:

	— Би яаж мэдэх вэ, өөрөөс нь асууя гээд Батаагийн хүрэл мэт болсон чээж биеийг ширтэв.

	Батаа:

	— Тийм ээ, багш бидэнд хэлэхдээ юм болгон учиртай. Юмны учир утгыг тунгааж нууц бүхнийг тайлах хэрэгтэй гэдэг. Хоёулаа Уйланхайн намтрыг бүтэн сонсъё гээд эвлэрчээ.

	 

	УЙЛАНХАЙ ДАХИН СЭРСЭН НЬ

	Батаа, Лутаа хоёр Уйланхайг долоо дахин эргэв. Хөөрхий бяцхан хүн ухаангүй унтсаар. Тэдний сэтгэл зовж бөөрөнхий шилийг дээш доош нь сэгсэрлээ.

	Уйланхай огт сэрсэнгүй.

	— Үхчихсэн юм биш биз? гэж Лутааг шивнэхэд Батаа шилийг чихэндээ барин чагнав. Тэгээд:

	— Үхээгүй юм шиг байна. Хүүхдүүд мэдчихвэл баларна шүү. Аягүй бол ер бусын хүнээ алдана! Хоёулаа хүний хөлсөн дуслаас төрсөн жаалуудтай танилцана. Зургаан жилийн дараа аравдугаар ангиа төгсөөд эрдэм шинжилгээний ажил хийнэ гэв.

	Гэтэл бяцхан хүн сэрж:

	— Ашгүй, найзууд минь миний дэргэд сууна уу? Миний нэрийг

	Уйланхай гэдэг гэв. Лутаа:

	— Чи бидэнд нэрээ хэлсэн

	— Аав маань намайг залхуу охины нулимснаас төрсөн гэж ярьдаг.

	— Ярьсан, ярьсан.

	— Тэгвэл бүгдийг хэлсэн байж таарах нь ээ. Намайг аав, ээжээс ямар нэг хүн хулгай хийж авсан тухай хэлсэн үү?

	— Үгүй шүү гээд Батаа дэвтэр харандаа гаргав.

	— Манай аавыг сайн таньдаг, ойролцоо нутагтай нэг хүн байжээ. Тэр хүн аавын өвөрт шилэн бүрхүүлтэй хүүхэд байхыг хараад энэ чинь миний хаясан шилэн бүрхүүлтэй цэцэг мөн байна гэж санасан юмсанж. Энэ хүн дээр үед лам байжээ. Тэгээд бурхныхаа хажууд байдаг шилтэй улаан цэцгийг нүүж явахдаа хаячихсан ажээ. Тэр хүн миний шилэн бүрхүүлтэй цэцэг хүүхэд болж би үүнийг заавал олж авах хэрэгтэй гэж боджээ. Тэгээд тэр хүн манай гэр орноор эргэлдэж яваад шөнө хулгай хийжээ. Би тэр үед унтдагаараа унтаж байсан тул юу болсныг мэдэхгүй л дээ. Намайг сэрэхэд огт танихгүй хүн харж байлаа.

	— Жа бурхан минь, намайгаа баян чинээлэг болгож өгөөч! гэж надаас гуйлаа.

	— Би бурхан биш, ерийн нэг Уйланхай байна гэхэд нөгөө хүн:

	— Уваа, бурхан өршөө. Ид шидтэй хүү минь намайгаа их алт мөнгөтэй болгож хайрла! гээд залбирлаа.

	— Чи намайг яах гэж авсан юм. Миний ээж, аав хаана байна? гэхэд нөгөө хүн:

	— Би чамайг ид шидтэй бурхан гэж бодсон. Бурхан биш юм байж дээ гэв.

	— Бурхан биш ээ. Гэхдээ би та нарын үзэж хараагүй хүмүүсийг танина гэхэд халзан толгойт хүн залбирч:

	— Жа цааш нь яриарай гэв.

	— Тариаланч хүмүүсийн хөлсөн дуслаас тоолж баршгүй олон хүүхдүүд төрдөг юм. Тэд газар дор хөгжилтэй амьдардаг. Үргэлж дуу дуулж, бүжиг хийдэг. Бас нар салхинд дуртай. Намар болохоор тэд тариан түрүү, төмс ногоо, сонгино саримстай хамт инээсээр гарч ирдэг. Саримсан хүүгийн малгай нь шомбон оройтой, байцайн жаалууд дэндүү том толгойтой, нарийн хөлтэй. Амуу тариан охид бол гоолиг нарийн бөгөөд чанга дуутай. Тарвасан хүүхдүүд бүдүүн паалгар. Харин давжаа алиман хүүхдүүд хөөрхөн. Хөлснөөс төрсөн хүүхдүүд уйлдаггүй үргэлж, хөгжилтэй байдаг юм. Намар тариан талбайд гарч ирээд бүжиглэн дуулдаг. Би бол ганцаараа их уйддаг. Намайг үнэртсэн хүн заавал уйлдаг юм. Би дүүтэй болохын тул хүний нулимсыг гаргадаг. Гэтэл ажилсаг хүний нулимснаас над шиг уйланхай хүүхэд гардаггүй гэж ярихад нөгөө хүн сандарч:

	— Бурхан минь чимээгүй бай! Чи яасан худалч амьтан бэ? гэж зандраад намайг өвөртөө хийсэн. Нэг өдөр намайг бургасны нойтон шороонд булж орхиод алга болсон. Түүнээс хойш эргэж ирсэнгүй. Хөлсөн дуслаас төрсөн жаалууд байцай, сонгино ургуулах гэж үргэлж ажил хийдэг. Бас их шуугилддаг. Тэд дуу хөгжим сонсож, нар салхинд гарах дуртай. Би ажил хийх дургүй. Ээж, аав намайг ажил хийлгэх гэдэггүй.

	Та нар ч гэсэн ажил хийх хэрэггүй гэхэд Батаа гараа зангидан занав.

	Гэтэл Лутаа Уйланхайн яриаг сонсон толгой дохилоо. Уйланхай мөн тэр хоёрын байдлыг ажиж амжсан байв.

	Бяцхан хүн Лутаа руу зааж:

	— Хоёулаа ах дүү болъё. Чи ажил хийх хэрэггүй. Гар хуруу чинь муухай халтар болно. Өдөр бүр надтай тоглож бай. Чи намайг халаасандаа хийж айл хэс. Тэгээд намайг хүмүүст мөнгөөр үзүүл. Би гоё уйлж чадна. Заримдаа бүр дуу дуулж байна гэж эндүүрмээр уйлна. Ажил хийж хөлсөө гаргалгүй ингэж амьдарсан нь хол дээр гэв. Батаа — Чи ном мэдэх үү? гэж асуулаа. Уйланхай:

	— Би ном мэдэхгүй. Ном сурна гэдэг хэцүү. Манай хөршийнд нэг жаал бий. Тэр жаал өглөө болохоор сургуульдаа явдаг. Орой эргэж ирээд, тоглох ч завгүй ном уншиж, үсэг холбож байхыг харсан. Тэгж биеэ зовоосноос унтаж хэвтсэн нь дээр гэлээ.

	 

	ЛУТАА НУУЦАА АЛДАХ ШАХСАН НЬ

	Лутаа ганцаараа явах дуртай. Батаагаас нуугдаж бургасан дотор орно. Бургасан дундуур гэтэн мяраасаар овгор шороо руу очиж Уйланхайг гаргаж ирнэ. Уйланхай эвшээлгэн сэрж;

	— Чи ашгүй яваад ирэв үү? гээд шилэн дотроо бүжиглэнэ. Уйланхайг нарийн ажвал сонин хүн. Бүрхүүл шил нь нулимс шиг тунгалаг. Шилний нь хэлбэр яг л хонины гэдсэнд байдаг уйланхай шиг.

	Дандаа чийг дотор байх учир ялимгүй газар шорооны үнэртэй. Ямар ч хүний хамарт хүрвэл уйлуулах ид шидтэй.

	— Лутаа, чи намайг дандаа үнэртэж бай! Тэгвэл би олон дүүтэй болно гэж ярьдаг. Лутаа түүнийг даруй гурав үнэрлэснээс болж өдөрт гурван удаа уйлж хэдэн дусал нулимс унагах болжээ. Лутаа сургуулийн эмчид нүдээ үзүүлсэн чинь

	— Эв эрүүл байна гэв. Батаа өдөрт ганцхан удаа уйлдаг учраас хүүхдүүд түүнийг бараг мэдэхгүй. Лутаа заримдаа тариан талбай дээр уйлдаг болохоор хүүхдүүд ихэд гайхаж, зарим нь шоолж, зарим нь «Гэрээ санаа юу?» гэж асууна.

	Лутаа хүүхдүүдээс нууж бургасан дотор орж уйлдаг болов. Лутаа зэрлэг өвс зулгааж ядраад ангийнхаа хамгийн жаахан хүүг дуудаж:

	— Би чамд нэг их сонин зүйл үзүүлнэ. Үгүй үзүүлэхгүй, зүгээр ярина. Энэ сангийн аж ахуйд нэг их залхуу охин байжээ. Тэгсэн чинь түүний нулимснаас нэг уйланхай хүүхэд төржээ гэхэд нөгөө хүү:

	— За битгий худлаа ярь. Эсвэл намайг шоолж байна уу? Би хааяа нэг уйлдаг. Чи ч гэсэн зүгээр сууж байгаад уйлдаг шүү дээ хэмээн уурлав. Лутаа:

	— Би чамайг хэлээгүй, чи миний зулгаах зэрлэгийг зулгааж аль. Тэгвэл би чамд уйланхай жаалыг үзүүлнэ гэлээ. Нөгөө жаал тоос бужигнасан зэрлэг өвсийг зулгааж өгөв. Чингэсний дараа:

	— За хоёулаа явъя. Уйланхай хүүхдийг үзье гэж гуйлаа. Лутаа бодол болон сууж байснаа:

	— Би чамд тэр хүүхдийн тухай дараа ярьж өгье. Тэр жаалыг үнэртвэл ямар ч хүн уйланхай болдог юм гэв.

	— Чи шал худалч гээд босон гүйлээ. Түүнээс хойш жаалхүү Лутааг «Далан худалч» гэж хочлох болов. Бүх хүүхдүүдэд Уйланхайг үзүүлье гэтэл Батаагаас айна. Айхаас гадна нууцаа алдахгүйг хичээнэ. Өдөржин зэрлэг зулгааж өгсөн нөгөө жаал Лутааг зааж:

	— Хөөе, «Далан худалч аа» нааш ир гэж дуудав. Гадаа тараг ууж байсан хүүхдүүд хөхрөлдлөө. Лутаа босон харайж:

	— Хүүхдүүд ээ, би худалч биш шүү. Та нарт үзүүлээд өгнө өө гайгүй. Та нарыг би цөмийг нь уйланхай болгож чадна шүү гэж хашхирлаа. Батаа:

	— Чи юу хэлэх гээд байна аа? гэв. Лутаа, Батааг харж:

	— Би Уйланхай хүн үзсэн гэж худлаа хэлсэн юм аа гэв. Энэ явдлаас хойш нөгөө хүү Лутааг «Далан худалч» гэж шоолохгүй болжээ. Гэвч Батаа:

	— Чи Уйланхайн тухай хэнд ч ярьж болохгүй. Надаас өөр хүүхэдтэй үдэш орой хамт явж болохгүй гэж зарлиг буулгав.

	 

	АМЬ ШИГ ҮНЭТЭЙ ЮМ

	Амралтын өдөр хүүхдүүд усанд орж, бие бие рүүгээ ус цацан тоглов. Тэдний цацсан ус нарны гэрэлд солонгорон алаглаж ёроолын чулуу тодхон харагдаж байв. Хүүхдүүдийн зарим нь элсэн дээр тэрийн хэвтэж мэл хөх огторгуйг ширтэнэ. Ус руу бөхийсөн бургасны зүрхэн хэлбэрт навчсан доогуур жараахай сүлжилдэнэ. Батаа, Лутаа хоёр Уйланхайг наранд гаргасан тул түүний дуу бараг сонсогдохгүй шахам болжээ. Хоёр жаал Уйланхайг голын усанд дүрлээ. Уйланхай уртаар амьсгал авч:

	— Та хоёр намайг яах санаатай байна? гэж их уурлав. Лутаа Уйланхайн бөндгөр шилийг илж:

	— Тайвшир, тайвшир. Бид хоёр чамайг туршиж үзсэн юм. Бид хоёр чамаас хоёрхон зүйлийг асууя. Чи үнэнч шударга хариулаарай! гэхэд бяцхан хүн: 

	— Асуух юмаа асуу л даа гэв. Батаа:

	— Чи бид гурав сайхан танилцлаа. Тэгэхлээр чамаас нэг зүйлийг хүсье. Чи газар дор хөлсөн дуслаас төрсөн олон жаалууд бий гэж бидэнд хэлсэн. 

	— Тиймээ би тэгж ярьсан. Би ер нь худлаа хэлж үзээгүй.

	— Тэгвэл чи тэр жаалуудтайгаа бид хоёрыг уулзуулж аль. Хэрвээ чамайг худал хэлэх юм бол чиний бүрхүүл шилийг бут цохино гэв. Чингэхэд Уйланхай; 

	— Хэ хэ, миний шилийг хэн ч хагалж чадахгүй. Миний бүрхүүл шил биш нулимс. Юугаар ч нүдсэн хагарахгүй. Та хоёртой найз нөхөд болсны хувьд газар дор байдаг жаалуудтай маргааш орой уулзуулж болно. Сар гарах үеэр намайг халаасандаа хийгээд тариан талбайгаар яваарай. Өөр асуух зүйл байна уу? гэхэд Лутаа:

	— Би өдөрт гурван удаа уйлдаг боллоо. Эмчид үзүүлэхээр «Зүгээр» гэх юм гээд нүдээ арчив. Уйланхай учиргүй их баярлаж:

	— Уйлаад бай, уйлаад бай! Харамсалтай нь та нарын нулимснаас хүүхэд төрөхгүй юм. Их залхуу хүүхэд байвал намайг үнэртүүлээрэй. Тэгвэл би олон дүүтэй болно.

	Би олон зуун дүүтэй болбол та хоёрын нулимсыг тогтоож өгнө. Уйлахгүй болгох арга ганцхан бий. Тэр бол маш нууц. Та хоёр тэр аргыг сурчихвал би өөрөө хага үсэрнэ. Амины үнэтэй нууцаа би хэнд, ч хэлэхгүй. Би одоо унтаж амарна. Маргааш гурвуулаа газрын хөрсөнд байдаг жаалуудтай уулзъя гэлээ.

	 

	ЧИМЭЭГҮЙ БАЙЦГАА, ЮУ БОЛОХ НЬ ЭНЭ ВЭ?

	Тариа будаа хураах цаг дөхөж байлаа. Нарны илч хоног хоногоор буурч газар дэлхий гандав. Байцаа бөндийтөл боловсорч хөндий тал халиуран харагдана. Уулын арын модод шаргалтах янз оржээ.

	Батаа, Лутаа хоёр үдэшлэгээс гарч, талбайн захаар явлаа. Батаагийн халаасанд уйланхай хөдөлж, «Цаадуул чинь одоохон гарч ирнэ» гэж хэлээд час час инээв. Хөдөлмөр амралтын зуслангийн улаан булангийн цонхоор гэрэл цацарч, хөгжим хангинана. Сар саруулхан. Сарны туяанд байцайны дээд тал гялайна. Гэтэл байцайн толгойтой бөндгөр хүүхэд гүйж ирээд:

	— Та хоёр Уйланхайн найзууд байх аа? Бид хөлсөн дуслаас төрсөн хөгжилтэй жаалууд. Тариан талбайд хүний хөлс дусалбал үр соёолж тариа ногоо ургадаг. Бид ээж, аав болсон хүмүүс дээ байцай, төмс, лууван, манжин ургуулж өгөхийн тул хаваржин, зунжин, намаржин ажилладаг. Өвлийн цагт хөрсөн дор орж амардаг. Уйланхай бол залхуу хүний нулимснаас төрсөн болохоор үргэлж уйтгартай явдаг. Залхуу хүн ховор учраас газар дэлхийд тун цөөхөн Уйланхай хүүхэд бий. Уйланхай олон дүүтэй болохыг хүсэж хүн болгоныг уйлуулдаг боловч залхуу хүн тааралдах нь ховор. Бид их олуулаа. Харцгаа гэхэд байцаан толгойтой хэсэг хүүхэд ирж тойрон бүжиг хийлээ. Мөн шаргал тариан охид найган бүжиглэв. Тэр охид гойдын уран налархай ажээ. Лууван, манжин, сонгино гээд олон янзын хүүхэд тариан талбайн захад бужигналдав. Чингэтэл алиман толгойт улаан лууль, өргөст хэмх, тарвас гээд л зөндөө олон жаалууд нэмэгдлээ. Тэд олон янзын өнгөтэй бөгөөд нэн хөгжилтэй.

	Мөнөөхөн хамгийн түрүү уулзсан том байцайн жаал: 

	— Бид хүний хөлсөн дуслаас төрсөн учраас жил бүрийн намар ганцхан цагт цөмөөрөө ил гарч ургацын баяр хийдэг. Та нар чагна гэлээ. Эргэн тойронд:

	Хөлсөн дуслаас төрсөн бид

	Хөдөлмөрч эзнээ магтана бид гэсэн дуу цуурайтав. Хамгийн том байцайн хүү:

	— Бид тун олуулаа. Та хоёр бидний мэндийг хүмүүст дамжуулж өгөөрэй! Бидний буцах цаг боллоо. Агшин зуур анир чимээ тасарч сарны гэрэлд тариан талбай тарлантан харагдана. Батаа:

	— Лутаа минь чи учрыг нь олж байна уу? Хөдөлмөр л ийм хөгжилтэй хүмүүсийг бий болгожээ. Уйланхай минь чи үнэнч нөхөр юм аа. Бид чамд эрдэм сургана. Олон дүүтэй болгоно гэхэд Уйланхай часхийтэл хөхөрлөө.

	 

	ГАХАЙН ТОРОЙ ГОЛОГДОВ

	— За хө, Лутаа хоёулаа Уйланхайгаа дүүтэй болгож өгье гэж Батаа хэлэв.

	— Би ч гэсэн тэгж бодсон. Даанч залхуу хүүхэд ховор болохоор дүү төрөхгүй бололтой.

	— Тэгвэл өнөөдөр Уйланхайг сэлмэн эвэрт ухнад үнэртүүлье. Тэр ухна дандаа сүүдэрт хэвтэж байдаг шүү дээ. Лав залхуу ухна байж таарна. Ухнын нулимснаас хөөрхөн ишиг гарна. Уйланхай ишгэн дүүтэй болог гэв. Лутаа Батаа хоёр бургасны сүүдэрт хэвтэж байсан ухныг барьж авчээ. Ухна огло харайж Лутаагийн өвдөг рүү түгхийтэл мөргөж хаяад, тургин зугтав. Лутаа өвдгөө даран ярвайж:

	— Би нэг мэргэн арга оллоо. Гахай хамгийн залхуу амьтан. Хашааны ёроолд хэвтэж байгаа гахайны хамарт Уйланхайг үнэртүүлье. Уйланхай олон хөөрхөн торойтой болог. Ганцаараа уйдаж сууснаас дээр гэлээ. Хоёр хүү хашааны ёроолд хөлөө жийгээд хэвтэж буй гахайны хамарт Уйланхайг үнэртүүлэв. Гахай босон харайж хамраа гудчин гүйв. Тэгснээ хоёр нүднээсээ бөөн бөөн нулимс гаргалаа. Удалгүй шилэн бүрхүүлтэй хоёр хөөрхөн торой шорооноос гарч ирлээ. Хоёр торойг муухай орилоход Уйланхай уурлаж:

	— Би хүн болохоос гахай биш. Надад гахайн торой хэрэггүй. Би үүний чинь хэлийг мэдэхгүй. Энэ хоёр торойг одоохон усанд живүүл гэж загналаа. Мөнөөхөн том гахай ирж шилэн бүрхүүлтэй хоёр бяцхан торойг үнэрлэж үзсэнээ, шороо хогтой холин идэв. Батаа Уйланхайг илж:

	— Чи ёстой ид шидтэй хүүхэд юм. Бид хоёр үргэлж уйлдаг боллоо. Хүүхдүүдийн дунд уйлах нь даанч ичгэвтэр санагддаг. Чи Лутаа бид хоёрыг уйлдаггүй болгож аль. Бид хоёр чиний ачийг хариулна гэж гуйлаа. Уйланхай толгой сэгсэрч:

	— Би та хоёрт, уйлахгүй болох аргыг зааж өгөхгүй. Хэрэв зааж өгвөл энэ орчлонд залхуу хүний удам угсаа тасарна. Миний гол зорилго гэвэл ядаж мянган дүүтэй болох гэсэн юм. Та хоёр намайг дандаа халаасандаа хадгалж яваарай. Ажил хийх дургүй хүүхэд байвал намайг үнэрлүүлээрэй гэж гуйлаа. Батаад Уйланхайн яриа тийм таатай бус санагдана. Лутаа, Батаа хоёр нэг ангид, нэг ширээний ард суудаг, өндөр намаараа хүртэл адилхан. Гэвч Батаа үргэлж ном уншиж, хичээл давтаж онц сурна. Лутаа «Алтан гурав»-тай явна.

	Өнгөрдөг хавар ангийн хурал болж дунд сурлагатан Лутааг онц сурлагатан Батаад даалгаж өгсөн билээ. Тэдний ангид гуравхан дунд сурлагатан байсны нэг нь Лутаа юм. Тэр хурлаас хойш Батаа Лутаа хоёр холбоотой бяруу шиг хамт явах болсон. Хөдөлмөр амралтын зусланд ирээд Уйланхай хүнээс болж хоёулаа адилхан уйлдаг болжээ. Лутаа, Батаа хоёр уйлах цагаа болохоор цуг гарч хүүхдүүдээс нууж уйлна. Орой бие засаж явахдаа Лутаа:

	— Хоёулаа Уйланхайг хоолтойгоо хамт идье. Тэгвэл уйлахаа болино байх гэлээ.

	— Еэ болохгүй. Чи бид хоёр шилэн бүрхүүлтэй Уйланхай болчихвол яана. Уйланхайд хоёулаа ном заана. Эрдэм номтой болсон хойноо уйлахгүй болох нууцаа чи бид хоёрт хэлнэ биз гэв.

	 

	ЭРДЭМ СУРАХААС ЭРС ТАТГАЛЗСАН НЬ

	Лутаа, Батаа хоёр модон самбар хийж, гахайн тосоор тосолж дээр нь торгон элс түрхэв. Түүн дээр модон шороор үсэг бичихэд аятайхан гарна.

	— Лутаа хө, Уйланхайдаа ном заахад бэлэн боллоо. Эрдэмгүй хүн дандаа уйтгартайгаар аж төрдөг. Тэр уйтгар зовлонгоос Уйланхайг аварна. Би «А»-гаас эхлээд үсэг заана. Чи тоо заагаарай! Чи бид хоёрын хэн маань илүү багш юм гэдгийг үзнэ гэлээ. Лутаа:

	— Чи бид хоёр мундаг шавьтай болно. Хоол идэж цай уудаггүй ийм хүнд эрдэм сургаж сансарт нисүүлбэл ямар вэ? гэхэд Батаа:

	— Чиний санал зүйтэй байна. Юуны түрүүнд бичиг үсэг заана. Олигтойхон сурвал сургуульд оруулна. Бушуухан явж хичээлээ заая гэлээ. Тэр хоёрыг очиход Уйланхай:

	— Өнөөдөр тэнгэр бүрхэж бороо дуслаад сайхан байна. Надад бороо чийг хэрэгтэй. Гэрэл гэгээ, нар салхи огт хэрэггүй. Хөрсөн дор байдаг жаалуудыг хараа биз дээ. Тэд муухай. Гар хөл нь үргэлж шороо тоостой. Би тэр заваан жаалуудад дургүй гэж ярилаа.

	— Уйланхай, чи сайн хүүхэд. Бид хоёр чамайг улам хөөрхөн болгоно. Бид чамд бичиг заана. Чи удахгүй бичиг үсэг мэддэг болно гэхэд Уйланхай:

	— Ном сурч яах юм. Би яасан ч ном үзэхгүй гэв. Батаа нөгөө самбар дээрээ «А» үсэг бичиж:

	— За Уйланхай үүнийг «А» гэдэг юм гэлээ. Уйланхай:

	— А, а, а, ааа... гэж орилов. Батаа цааш нь «Б» үсэг бичиж үүнийг «Б» гэдэг юм, хэлээрэй гэхэд Уйланхай:

	— Бэ бэ, бэ бэ гэж хэлээ гарган дооглов. Лутаа самбарт нэгийн тоо бичиж:

	— Үүнийг нэг гэдэг юм. Хэлээрэй гэхэд Уйланхай:

	— Би хэлж чадахгүй. Би юу ч сурахыг хүсдэггүй. Надад битгий ном заагаарай. Залхуу хүрч, толгой өвдчихлөө. Та хоёр өөрсдөө юу ч мэдэхгүй шал тэнэг «Аа, аа, аа, бээ, бээ, бээ» гэж хэлээ гарган маяглав. Тэгснээ ааш нь зөөлөрч:

	— Та хоёр намайг голын усны дэргэд булж орхи. Миний үгэнд орохгүй бол та хоёрыг үргэлж уйлдаг болгоно шүү гэлээ. Нэг мэдэхэд Батаа, Лутаа хоёр асгартал уйлав. Уйланхай час час инээж:

	— Та хоёр миний үгэнд орохгүй бол над шиг болно гэж мэдээрэй. Би та хоёртой хамт явахгүй. Ойлгож байна уу. Та хоёр эндээс зайл! гэж хөөлөө.

	Тэр шөнө Лутаа зүүдэлж, уйлав. Лутааг ийнхүү муухай орилон уйлахыг Бадарч гэдэг хүү мэджээ. Тэр жаал эмчид хэлж, эмч ирж Лутаагийн биед тариа хийжээ. Түүгээр ч барахгүй зуслангийн эмч бүх хүүхдүүдэд халдварт өвчнөөс урьдчилан сэргийлэх тариа хийлээ. Хэд хэдэн хүүхэд тариандаа халуурч, ажилд гаралгүй хэвтэж өнжив. Тэр хүүхдийн дунд Бадарч үлдэв. Тариа хийлгэсэн хүүхдүүд:

	— Бадарчаас болж ажилдаа гарч чадсангүй. Чи ер нь худлаа хэлсэн байх. Лутаа лав уйлаагүй байх. Зүгээр ярьж зүүдэлснийг нь чи уйллаа гэж андуурсан гэлцэнэ. Бадарч:

	— Үгүй би андуураагүй. Уйлах уйлахдаа бүр хэнгэнэтэл орилсон гэж мэлзэв. Тэгтэл хоёр охин өгүүлсэн нь:

	— Лутааг модон дотор уйлж суухыг бид харсан гэлээ. Бадарч бүр оодорч:

	— Та нар цөмөөрөө адилхан хулчгар хүүхдүүд. Би хэзээ ч та нар шиг уйлж суухгүй. Та нарыг эмчид хэлж дахин тариулна гэв. Лутаа өндийж суугаад: 

	— За гайгүй ээ, чамайг би өдөрт гурван удаа уйлдаг болгоно доо гэв. Бадарч:

	— Сачий чинь хүрвэл тэгээрэй гэж бардагнав.

	 

	УЙЛДАГ ЖААЛ НЭГЭЭР НЭМЭГДСЭН НЬ

	Лутаа, Батаа хоёр Бадарчийг унтаж байхад Уйланхайг үнэртүүлжээ. Бадарчийн хамар янгинаж дараа нь өөрөө ч мэдэлгүй уйлав. Хүүхэд уйлах чимээгээр Уйланхай адтай чангаар инээлээ. Батаа, Лутаа хоёр Бадарчийг шоолон хөхрөлдөв.

	Бадарч өдөр болгон яг хоёр цагт уйлдаг болжээ. Хөдөлмөр амралтын зуслан ийнхүү уйлдаг гурван хүүхэдтэй болов.

	Батаа, Лутаа хоёр Уйланхайд эрдэм ном заагаад ч сургаж чадсангүй. Ном заахын хамт унтана. Батаагийн уур хүрч:

	— Чи юу ч сурах дургүй юу? Хэрэв чи юм сурахгүй байвал чамайг хага цохиж хаяна гэлээ. Уйланхай тайван харж:

	— Та хоёр намайг эвдэж чадахгүй гэлээ. Лутаа Уйланхайг чулуун дээр шидэж орхив. Чулуунаас гал бутарч, Уйланхайн бүрхүүлэн шил нь улам өнгөтэй болсон харагдав. Батаа шороон дээрээс Уйланхайг авч: 

	— За гурвуулаа эвлэрье. Бид хоёр чамд олон дүү гаргаж өгье. Лутаа бид хоёрт чи уйлахгүй болох аргыг зааж өг гэлээ. Уйланхай: .

	— Надад мянган дүү хэрэгтэй, арван мянган дүүтэй ч байсан илүүдэхгүй. Хөлсөн дуслаас төрсөн жаалууд шиг олуудаа болохыг хүсдэг. Гэхдээ гахайн торой, нохойн гөлөг, залхуу муур зэрэг амьтнаар дүүгээ болгохгүй шүү. Та хоёр намайг арав хоногийн дотор арван мянган дүүтэй болгож өгвөл уйлахгүй болох арга зааж өгнө. Сангийн аж ахуйн даргаас эхлээд бүх хүнд намайг үнэртүүл гэлээ. Тэр орой Батаа, Лутаа хоёр хамт гарч модон дотор уйлав. Батаа хэлсэн нь:

	— Одоо тариа хураах цаг боллоо. Асар удахгүй хичээлдээ орно. Тэгэхлээр хоёулаа энэ уйлдаг өвчнөөс салах хэрэгтэй. Уйланхайд эрдэм ном заагаад огт хэрэг болсонгүй. Өөрөө юу ч суръя гэж мэрийхгүй болохоор яая гэх вэ гэхэд Лутаа:

	— Ер нь хоёулаа бүх хүүхдийг уйлдаг болгоё гэв. Батаа

	— Хүүхдүүдийг уйлдаг болгож болохгүй. Харин Уйланхайг яая даа. Голын усанд живүүлдэг юм билүү гэв. Чингэтэл байцайн толгойт хүүхэд гэнэт хажууд нь ирж:

	— Би та хоёрт туслах гэж газрын хөрснөөс ганцаараа ирлээ.

	Би та хоёрт уйлахгүй болохын аргыг зааж өгье. Уйлахгүй болох арга их амархан. Та хоёр хамтраад арван мянган байцайг машинд ачаарай!

	Хамгийн сүүлчийн байцайг машинд шидэхдээ:

	— Арван мянган байцаа ачлаа гэж ура хашхираарай! Тэгээд л хамаг юм болох нь тэр. Одоо хар чийг унаж байна.

	...Би явъя даа гэв.

	 

	НОГОО ХУРААХЫН ӨМНӨ УЙЛАНХАЙ УЙМАРСАН НЬ

	Уйланхайн бие өдөр хоногоор сайжирч дуу нь улам чанга болов. Тэрбээр:

	— Одоо тариа ногоо хураах цаг боллоо. Ажил хөдөлмөр ихсэж ирэхээр миний сэтгэл тавгүй болдог юм. Та нар ч гэсэн зунжин ажил хийлээ. Би газар шороон доогуур нуугдах уу? эсвэл та нартай хамт байх уу? гэлээ. Батаа нүд ирмэж:

	— Чи ажил хийж сур. Тэгвэл чи үргэлж баяр баясгалантай байх болно гэв.

	Уйланхай учир зүггүй уурлаж: 

	— Та нар хар шороотойгоо зууралдаж бай. Ажил хийснээс үхсэн минь дээр гэж чарлав. Лутаа ухаан сийлж:

	— Чи газар шороон доогуур орох гэж яарах хэрэггүй. Намар болохоор тариа ногоо хураах гэж их олон хүмүүс ирнэ. Их, дээд сургууль, техникумын оюутнуудаас эхлээд арван жилийн сургуулийн сурагчид ирнэ. Тэр олон хүүхдүүдийн дунд заавал залхуу хүн байх ёстой.

	Бид хоёр залхуу хүүхдийг олж, чамайг үнэртүүлнэ. Тэгэхлээр чи их олон дүүтэй болно гэж аргадав.

	Уйланхай нүд ам нь хөдөлж:

	— Нээрээ тийм шүү. Тэр олон хүүхдийн дунд заавал залхуу хүүхэд бий дээ. Ёстой гоё. Залхуу хүн андашгүй. Ажилд дургүйгээс гадна их нойртой дандаа л эвшээлгэж байдаг.

	«Тархи толгой өвдлөө, гэдэс базаллаа» гэж худлаа ярьдаг. Бусдыгаа ажил хийж байхад ганцаараа суугаад хоцордог. Тийм залхуу хүүхэд олон ирээсэй. Би маш олон дүүтэй болно доо гэлээ.

	 

	УЙЛАНХАЙ УЙЛЖ ЗУГТСАН НЬ

	Батаа Лутаа хоёр хүүхдүүдээс нууж өдөрт нэг удаа уйлдаг хэвээрээ байлаа.

	Хоёр хүүхэд залхуу уйланхайн халдаасан олиггүй өвчнөөс салах сан гэж хүсэв. Нэг орой тэр хоёр салхинд гарч явахдаа:

	— За хө, хоёулаа нэг ч амрахгүй арван мянган байцай машинд ачна шүү. Чи чадна биз? гэж Батаа хэлэв.

	Лутаа баруун гараа зангидан өргөж:

	— Би арван мянга байтугай хорин мянгыг ч ачиж чадна. Би бяртай хүүхэд шүү гэж гайхуулав.

	Хотоос оюутнууд ирж, тариан талбайд хөлхөлдөн, машин техник нүргэлж сайхан боллоо. Тариа хадаж, ногоо хураах ажил газар газарт зэрэг эхэллээ. Батаа, Лутаа хоёр тун их баярлаж зөндөө ногоо хураалаа.

	Намрын налгар өдөр том том ногоон байцайг цэвэрлэн уул шиг овоолох сайхан ажээ. Лутаа, Батаа хоёр хүүхдүүдээс илүү хөлөрч байв. Ногоо бригадын дарга ирж:

	— Яасан ажилсаг хүүхдүүд бэ? Би ийм ажилсаг жаалуудад дуртай гэлээ. Лутаагийн халаасанд байсан Уйланхай:

	— Та хоёр амар. Хөлсөө цувтал ажил хийх хэрэггүй. Ногоо бригадын даргын үгэнд битгий ор гэж ятгав. Батаа хөлсөө арчиж:

	— Чи сандрах хэрэггүй унтаж бай! Бид хоёр ажил хийхгүй гэхэд. Уйланхай:

	— За яамай даа. Тэгвэл би жаахан унтъя гэлээ. Лутаа, Батаа хоёр бригадын даргатай уулзаж, гурав хоногийн дотор арван мянган байцайг машинд ачих үүрэг авчээ. Харин түүнийгээ Уйланхайд хэлсэнгүй. Гурван өдөр, гурван шөнө том том ногоон байцайг машинд ачлаа. Хүүхдүүд элбэлцэхээр ирэхэд Батаа:

	— Найзууд минь баярлалаа. Бид хоёр арван мянган байцай ачна гэж шивнэв. Машины тэвш, чиргүүлээр дүүрэн дүүрэн байцай ачиж өгөв. Бригадын дарга, машины жолооч, Должин багш цөм тэр хоёрыг магтлаа. Лутаагийн халаасанд унтаж байсан Уйланхай сэрж:

	— Та хоёр юу хийгээд байна гэж асуув.

	— Бид хоёр тоглож байна. Чи унт унт гэхэд дахин чимээгүй болов.

	— Батаа чинийх хэд болж байна гэж Лутаа асуув:

	— Есөн мянга, есөн зуун ерэн ес гэж Батаа хэллээ.

	— Хөөе, тэгвэл хүлээж бай. Арван мянга дахь байцайг хоёулаа шидэж «ура» хашхирна гэв. Хоёр хүүхэд:

	— Арван мянган байцай, арван мянган байцай ура ура гэж хашхирлаа.

	— Уйланхай, Батаагийн халааснаас дэвхрэн гарч:

	— Би та хоёртой найзлахгүй гээд зөөлөн хар шороо руу шумбан оржээ. Залхуу Уйланхай их хөдөлмөрийн эрч хүчнээс айн зугтаж алга болов.

	Батаа, Лутаа хоёр орой хөдөлмөр зуслангийн байр руу алхалж явахдаа:

	— Бадарчийг таван мянган байцай ач! гэж хэлье дээ хэмээн» ярилцав.

	 

	1979 он 

	 


“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1981 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖ" номын ӨМНӨХ ҮГ

	 

	ҮЛГЭР ТӨГСГӨЛГҮЙ ҮРГЭЛЖИЛНЭ

	 

	Үр хүүхдээ сайн хүн болгохын тулд үнэмшилтэй сайхан үлгэр зохион ярьдаг ард түмний мөнхийн уламжлал төгсгөлгүй үргэлжилсээр байна. Манай эх оронд социализм байгуулах бадрангуй сайхан үйлсийн тухай шинэ үлгэрийн анхны хуудас сөхөгдсөнөөс хойш өнгөрсөн жилүүдэд монголын уудам цэлгэр нутаг, түүний хүн ардын сэтгэл санаанд танигдашгүй гүнзгий өөрчлөлт гарч, тэр үйл явдлын тухай цоо шинэ үлгэр туульс зохиогдлоо. Хоцрогдсон нүүдлийн мал аж ахуйтай орныг социалист хөдөө аж ахуй, аж үйлдвэрийн орон болгон хувиргаж, хөрөнгөтний нийгмийн хөгжлийн урт шатыг алгасуулан хөгжүүлж, өчигдөрхөн уур нүдүүр хэрэглэж байсан хүнийг өнөөдөр цахилгаанаар ажиллах механикжсан том үйлдвэрийн ажилчин болгож, өчигдөрхөн үхэр тэргээр гэлдэрч явсан ардыг өнөөдөр дуунаас хурдан нисэх онгоцны жолоо дээр суулгаж өгсөн тийм ид шидтэний тухай бичсэн ямар ч зохиол нь үлгэр туульсын шинжтэй байхаас аргагүй юм.

	Жараад жилийн тэртээх хүүхдүүдэд ээж аав нь жилийн газрыг сараар товчилдог жигүүрт морин, юу санасан есөн хүслийг бүрдүүлэх чандмань эрдэнийн тухай үлгэр ярихад тэд үнэмшиж тийм ид шидтэй болох сон гэж мөрөөддөг байлаа. Тэгвэл өнөөгийн хүүхдүүдэд тийм үлгэр огтхон ч сонирхогдохгүй болжээ. Яагаад гэвэл тэд өөрсдөө үлгэр шиг үйл явдлын гүнд, монгол орны нүүр царайг танигдахгүй болгон хөгжүүлж буй ид шидтэй хүмүүсийн дунд аж төрж, тийрэлтэт онгоц, электрон машин, өнгөт телевизор, өөрөө ажиллах суурь машин, дуу болоод дүрс хураагч хэрэгсэл, сансрын болоод бичил биеийн дуран авай зэрэг орчин үеийн техник шинжлэх ухааны ид шидтэнүүдийн хүрээлэл дунд сурч хөдөлмөрлөж байна. Хэдхэн жилийн өмнө, гуч дөчөөд оны үед радио анх сонсохдоо чөтгөр шулам гэж, кино анх үзэхдээ сүнс сүг дүрс гэж цочин бишүүрхэж, чийдэнгийн асаж байгаа шилнээс тамхиа нэрэх гэж гаансаа түүнд нааж байсан тэр л хүмүүсийн үр сад өнөөдөр богино долгионы радио, спортын олон улсын тэмцээнд оролцон түрүүлж дэлхийн кино наадмуудаас шилдэг бүтээлийнхээ төлөө алт, мөнгөн цомоор шагнуулж, цөмийн шинжилгээний олон улсын институтэд докторын зэрэг хамгаалж байна.

	Гучаад оны үеийн монгол хүнд хэдэн зуун километрийн алсад болж байгаа үйл явдлыг гэрийн хоймортоо суугаад дууг нь сонсож, дүрсийг нь үзнэ гэвэл тийм юм ярьсан хүнийг «ухаан нь орж гарч байна» хэмээн гайхах байсан. Гэтэл саяхан монголын пионерын байгууллагын 55 жилийн ойгоор Булган аймгийн пионерын ордны тайлан тоглолт Улаанбаатар хотод болоход Булган аймгийн хөдөлмөрчид үр хүүхдийнхээ авьяасыг зурагтын дэлгэцээс гэр гэртээ суугаад харцгааж яг л нийслэлд, улсын хүүхдийн театрт, хүүхдийнхээ тоглолтыг үзэж байгаагаас ялгаагүй баяр жаргалыг эдэлж байлаа. Ингэнэ гэж гучаад оны үед байтугай тавиад оны үед ч хүмүүст ярихад итгэхгүй нь л дийлэнх байх байсан. Гэвч монгол оронд урьдын түүхэнд байгаагүй цоо шинэ үлгэр зохиогдож, амьдралд хэрэгжиж байна.

	Аливаа нэгэн үнэмшмээргүй зүйлийг манайхан «үлгэр шиг юм» гэж хэлдэг. Тэгвэл манай эх оронд гарсаар байгаа өөрчлөлтүүд мөн л үлгэр домог шиг гайхамшигтай мөртөө жинхэнэ бодит байдал мөн билээ. Монголын ард түмний сэтгэл хөдлөм баатарлаг, бадрангуй шинэ туульс эртний уламжлалт газар нутаг дээр маань бодитойгоор сүндэрлэн босож, түүний сүр хүч, суу алдар нь уран зохиолын хуудаснаа мөнхрөн бичигдсээр байна.

	Монгол шинэ туульсын салшгүй бүрэлдэхүүн хэсэг нь шинэ монголын хүүхдийн утга зохиол болжээ. Манай хүүхдийн утга зохиол эх орныхоо социалист өөрчлөлтийн гайхамшигтай үйлсийг жил ирэх тусам яруу сайхнаар дүрслэн харуулахын хамт өөрөө мөн л өсөн өндийж, дуу хоолойгоо улам цээл тунгалаг болгон эх орон, уншигчид, баатруудтайгаа нэгэн хамт өсөн хөгжиж байна.

	Хэрвээ дөч, тавиад оны үед хүүхдийн зохиол ховор юмны тоонд орж, хүүхдийн шилдэг сайн зохиол болон зохиолчийг уншигч түмэн маань мөрөөдөж байсан бол сүүлийн хориод жилийн дотор энэ мөрөөдөл бодит биеллээ олжээ. Үүнийг ардын хувьсгалын 50 жилийн ойгоор гарсан «Хүүхдийн уран зохиолын дээжис» ном бэлхнээ харуулсан билээ. Тэр номд манай хүүхдүүдийн зохиолыг нь сонирхон уншдаг 49 зохиолчийн шилдэг бүтээл орсон байлаа. Түүнээс хойш аравхан жил өнгөрч ардын хувьсгалынхаа 60 жилийн ойтой бид золгож, хүүхдийн зохиолчид өөрсдийн бичсэн шилдэг зохиолын эмхэтгэлийг уншигчдадаа, хувьсгалынхаа яруу алдарт ойдоо өргөн барьж байна.

	Өнгөрсөн арван жил бол түүний өмнөх тавин жилтэй харьцуулахад нүд ирмэх төдий богино хугацаа юм. Гэвч энэхэн богино хугацаанд манай хүүхдийн утга зохиол үлгэрийн хурдаар хөгжсөн гэхэд болох юм. Үүнийг бид ганцхан жишээгээр нотолж болно. Өнгөрсөн арван жилд манай хүүхдийн уран зохиолын уншигчдын хүрээ асар өргөжин тэлж эх орныхоо хил хязгаараас халин гарч дэлхийн хүүхдийн утга зохиолын тавцанд улам бүр хүндтэй байрыг эзлэх замаар хөгжлөө.

	Зөвлөлт Холбоот Улсын хүүхдийн утга зохиолын судлалын гол индэр болсон «Детская литература» сэтгүүл 1974 онд бүтэн дугаараа монголын хүүхдийн утга зохиолд зориулан гаргалаа. Энэ бол ЗХУ болон ер нь гадаад оронд манай хүүхдийн утга зохиолын тухайд асар өргөн хүрээтэйгээр гүн гүнзгий сурталчилсан анхны томоохон ололт, манай хүүхдийн утга зохиолын амьдралд тохиолдсон тэмдэглэлт үйл явдал байлаа.

	«Детская литература» сэтгүүлийн тэрхүү тусгай дугаарт зориулсан асуултад (1974 оны № 11) МАХН-ын Төв Хорооны нэгдүгээр нарийн бичгийн дарга, БНМАУ-ын Ардын Их Хурлын тэргүүлэгчдийн дарга нөхөр Ю. Цэдэнбалын өгсөн хариу нийтлэгдсэн юм. «Социалист нийгмийн өндөр үзэл сурталтай, үнэнч шударга, хөдөлмөрч гишүүдийг төлөвшүүлэн бий болгож, оюун санааг нь баяжуулан зэвсэглэж, гоо сайхны өндөр хүмүүжил олгоход утга зохиолын үүрэг асар их юм» гэж нөхөр Ю. Цэдэнбал онцлон тэмдэглээд, манай хүүхдийн зохиолчдын амжилтыг өндрөөр үнэлж, манай «Нэрт зохиолчдын сайн сайн бүтээлийн зэрэгцээгээр дэлхийн сонгодог зохиолчид, зөвлөлтийн утга зохиолын шилдэг бүтээлээс монгол хэлнээ орчуулан манай залуучуудыг хүмүүжүүлэх ажилд ашиглахыг онцгой ач холбогдолтой гэж үзэж байна» гэсэн билээ. (Ю. Цэдэнбал «Залуучуудын тухай». Улаанбаатар. 1976 он. 285 дугаар талд).

	Монголын хүүхдийн шинэ утга зохиол Зөвлөлт Холбоот Улс болон ах дүү социалист орнууд, дэлхийн хүүхдийн дэвшилт утга зохиолтой ойртон нягтрах, тэдгээрийн шилдэг ололтоос цуцалтгүй суралцах замаар хөгжиж, өнгөрсөн арван жилд энэ талаар ихээхэн амжилт оллоо. Дэлхийн хүүхдийн зохиолчдын олон улсын анхдугаар бага хурал 1973 онд Москвад болоход манай хүүхдийн зохиолчид анх очсоноос хойш удаа дараа Прага, Москвад болсон хурлуудад ажил хэрэгчээр идэвхтэй оролцож, дэлхий дахины хүүхдийн утга зохиолын тулгамдсан асуудлуудаар саналаа солилцож, их зүйл сурч, уран бүтээлийн цар хүрээгээ өргөтгөн тэлж байна.

	Монгол, Зөвлөлтийн хүүхдийн шилдэг зохиолчдын хамтын түүвэр «Үнэнч нөхөд» гэдэг номыг 1977 онд монгол, орос хэлээр Монгол, Зөвлөлтийн хүүхдийн зохиолчид хамтран бэлтгэж Москва, Улаанбаатарт хэвлүүлэн гаргасан нь мөн л манай хүүхдийн утга зохиолын амьдралд анх удаа тохиолдсон онцгой ач холбогдолтой шинэ зүйл байлаа. «Үнэнч нөхөд» номд Зөвлөлтийн олон үндэстний хүүхдийн зохиолын шилдэг төлөөлөгчид А. Гайдар, Л. Кассиль, Н. Носов, Мустай Карим, С. Баруздин, Л. Пантелеев, Ю. Сотник, В. Медведев нарын 26 зохиолчийн бүтээл, монголын мөн 26 зохиолчийн шилдэг бүтээл оржээ. Үнэн хэрэг дээрээ энэ ном нь ах дүү хоёр орны хүүхдийн шилдэг зохиолчдын бүтээлийн хамтын тайлан, дээжис нь болсон юм. Номын оршлыг ЗСБНХУ-ын социалист хөдөлмөрийн баатар, Лениний шагналт, хүүхдийн алдарт зохиолч Сергей Михалков бичсэн нь дурсгалтай хэрэг болсон гэж би хувьдаа боддог юм.

	Өнгөрсөн арван жилд манай хүүхдийн нэрт зохиолч П. Хорлоогийн «Говийн хүү» гэдэг эмхэтгэл Зөвлөлт улсад хоёр дахь удаагаа орос, мөн узбек хэлээр хэвлэгдэж, Д. Гармаагийн «Хөгжөөнтэй туужууд» орос хэлээр, Н. Надмидын «Сүхбаатарын тухай өгүүллэгүүд» хоёр дахь удаагаа оросоор, Л. Түдэвийн «Хорвоотой танилцсан түүх» орос, украин, молдав хэлээр тус тус хэвлэгдэн гарлаа.

	Монголын хүүхдийн утга зохиолын ололт амжилтыг зориуд сонирхож олон улсын хүүхдийн утга зохиол судлах нийгэмлэг өөрийнхөө ерөнхийлөгч Жеймс Фрейзерийг олон улсын хүүхдийн жилээр 1979 онд манай оронд ирүүлэв. Жеймс Фрейзер манай хүүхдийн утга зохиолын ололт амжилттай танилцаад өндөр үнэлж, монголын хүүхдийн урлаг утга зохиолоор Америкийн нэгдсэн улсад нүүдлийн үзэсгэлэн гаргах, олон улсын хүүхдийн утга зохиолын судлалын нийгэмлэгийн «Федрус» сэтгүүлийн нэг дугаарыг монголын хүүхдийн утга зохиолд зориулан гаргах ажил зохион байгуулж байна.

	Энэ бүхнийг эргэцүүлэн бодоход манай хүүхдийн утга зохиол сүүлийн арван жилд зөвхөн өөрийн орноор барахгүй олон улсын хүүхдийн утга зохиолын тавцанд зохих байр сууриа эзэлж байгаа нь ойлгомжтой болно.

	Сүүлийн арван жилд хүүхдийн зохиолын судлал шүүмжлэлийн ажил ихээхэн далайцыг олсон гэхэд болно. Юу гэвэл хүүхдийн утга зохиолоор дагнан бичсэн шүүмжлэл судлалын хэд хэдэн ном тусгайлан хэвлэгдлээ. (Л. Түдэвийн «Хүүхдийн зохиолын онцлогууд» 1977 он, Д. Өлзийбаярын «Хүүхдийн зохиолын тухай бодол» 1979 он, X. Сампилдэндэвийн «Аман зохиол ардын үзэл санааны тусгал» 1977 он, Ч. Арьяасүрэнгийн «Орчин цагийн монголын хүүхдийн утга зохиол» 1980 он, зэрэг болно).

	Сүүлийн арван жилд хүүхдийн утга зохиолд шинэ залуу авьяастнууд олноор орж ирлээ. Тэдгээрийн нэлээдийн бүтээл энэхүү дээж бичигт орсныг бас л тэдний болон хүүхдийн утга зохиолын ололт гэж үзэж болно.

	Монголын зохиолчдын Эвлэлийн Хороо 1979 онд хүүхдийн зохиолчдын онол, практикийн семинарыг зохион байгуулж, түүнд Зөвлөлтийн хүүхдийн нэрт зохиолч, судлаач нар оролцсон нь ихээхэн чухал ач холбогдолтой боллоо.

	Хүүхдийн утга зохиол ийнхүү өдрөөс өдөрт өсөж өндийж байна. Энэ өсөлт нь манай социалист байгуулалтын хурдац, ард түмний оюун санааны баялгаас эх үндэс, шим шүүсээ авдаг тул зогсолтгүй урагш тэмүүлсэн амьд үйл явц юм. Манай амьдралын хамаг баяр баясгалан, цог золбоо, үхэшгүй мөнхийн увдис үр хүүхдүүдэд маань байдаг болохоор тэдний тухай зохиол мөн л тэдний жавхаагаар жигүүрлэж төгсгөлгүй үргэлжлэх бөгөөд үлгэрийн ид шидийг үнэн байдал болгож байгаа ард түмний ариун үйлсийн гайхамшгийг харуулах шинэ үлгэр, шинэ туульс жилээс жилд олширсоор байх нь дамжиггүй. Гагцхүү үзгээ хурц байлгаж, үгийнхээ чадал, авьяасынхаа дөлийг ямагт бадрааж, суут сайхан үйлсийн сайн бичээч байхын эрмэлзэл нь зохиолч бидний ариун дээд үүрэг мөн.

	Гарын үсэг нь Ленинийх байлаа

	Ленинтэй бид уулзах гэж байна

	Хүслээр төрсөн хүн (найраглалаас нь)

	Тэрх нуурын дэгдээхэй

	 

	Б. Имашхаан

	Алтан хараацай

	 

	Ч. Лхамсүрэн 

	Сурцгаа дүү нар минь

	Хайрт дүү нартаа илгээх хариу захидал

	 

	Ч. Лувсандэндэв

	Хувьсгалын хараацай

	Д. Мягмар

	Хар хээрийн нүдэнд харааны шил зүүсэн нь

	 

	Д. Пэрэнлэй

	Тог тог тог, тэг тэг тэг

	Багачууд дүү нарт

	 

	Ц. Цэдэнжав

	Багачуудын марш

	 

	М. Цэдэндорж

	Миний үр ач нартаа дуулж өгдөг дуу

	Сайхан намрын өглөө

	 

	Д. Содномдорж

	Аймхай бор хүү, хашин хар морь (найраглалаас нь)

	Тугийн цохионы дуулал (найраглалаас)

	 

	Д. Сэнгээ

	Энх тайван

	Хамгийн түрүүчийн шүлэг

	Аюуш шиг мөнхөрнө

	 

	Г. Сэсмээ

	Эрдмийн хаалга

	Найгал жаахан шарга минь

	 

	Д. Цэвэгмид. 

	Алагдай аварга

	 

	Л. Чойжилсүрэн

	Оргил хангайн буга

	 

	Ж. Шагдар

	Хатанбаатар (найраглалаас нь)

	 

	II. ҮРГЭЛЖИЛСЭН ЗОХИОЛ

	 

	Ц. Дамдинсүрэн. 

	Жомбоо хүүгийн намтраас

	 

	Ч. Алагсай

	Майхан ууланд аялсан нь

	 

	Ч. Аръяасүрэн. 

	Сүүлэнхүү ойд аялсан нь

	 

	Т. Баасансүрэн

	Өвөл нахиалсан мөчир

	Ө. Баасанжав

	Мөнгөн хараацай (романы хэсгээс)

	 

	Б. Бааст

	Хоёр найз

	 

	Ш. Гаадамба

	Хүүшийн намаржааны нар

	 

	Ж. Гал. 

	Хүрэн морины тамга

	 

	Д. Гармаа

	Пионер болохын хүслэн

	Танихгүй хүүхдийн захиа

	 

	Г. Жанчив

	Нар бид хоёр

	 

	X. Зандраабайдий

	Шагай хээр

	 

	Г. Ловор

	Хамгийн үнэтэй бэлэг

	 

	Ч. Лувсанжав

	Хүрэн зандан ташуур (Туужаас нь)

	 

	Ц. Мөнх

	Банхар минь

	 

	Д. Наваансүрэн

	Замчны хүү

	 

	С. Надмид

	Атармаа, түүний аав, ээж, төрийн сүлд дөрвийн тухай

	Тоодой Цоохондой хоёр

	 

	Ш. Цэнд-Аюуш

	Адтай Мятав (тууж)

	 

	С. Цэндсүрэн

	Ер бусын учрал

	 

	3. Сандагаа

	Сургуулийн халиун

	 

	Л. Түдэв

	Мөнхийн гал

	 

	Ц. Уламбаяр

	Номын сангийн ном

	 

	III. ЖҮЖИГ, КИНО

	 

	П. Хорлоо

	Алтан үст охин

	 

	Д. Дожоодорж

	Цаг гуай

	 

	Н. Надмид

	Эгч дүү хоёр

	 

	Ч. Нацагдорж

	Эр зоригийн дууль

	 

	А. Самбалхүндэв

	Галт, саран дээр буусан нь

	 

	М. Чимид

	Галуутын хүү

	 

	Ш. Шажинбат 

	Улаан тэмдэг

